
Aingeru baten modura


Aingeru baten modura ari zen gelako airean igeri. Distira zeukan begiradan. Naturaz gaineko zerbait egozten zuen. Nolatan izan ote daiteke emakume bat hain ederra?


Bihotza lauhazka neukan. Nire onetik kanpo nengoen, eta emakume hark esandako guztia zeruko hotsa zen niretzat.


—Alferrontzi-koadrila ederra zaudete eginda guztiok!


Gure Naturreko azterketak astindu zituen, Joana Ark-ekoak bere bandera astintzen zuen bezala. Nireganantz egin zuen. Laster —pentsatu nuen—, nire ondotik pasatzean, brisara leun bat nabarituko nuela. Gero eta hurbilago zegoen. Oraintxe. Orduan usaindu nuen! Bioleta edo arrosa. Nolanahi ere, sekula ez nuen halako usain liluragarririk sumatu. Lurrinura izan behar zuen. Egun hartan sekula baino ederrago zegoen.


Ez, Sulte-Stratmann andrea ez zen zarpailez jantzita joaten ikastetxera, ez da hori kontua; baina oso arropa arrunta eramaten zuen, irakasle-arropa. Ez zihoala, alegia, oso-oso modako, guztiok dakigun bezala. Ikasturte hasieran ikastetxera heldu zenean, beste irakasle huts bat izango zela pentsatu nuen. Baina, elkar ezagutuz joan ahala, gero eta sinetsiago nengoen emakume apartekoa zela. Ederra da gero! Hori lehen ere agerian zegoen, irakasle-arropa gorabehera. Baina duela aste pare batetik hona, zirraragarri dago! Galtza bakeroen ordez, orain soinekoak ibiltzen ditu beti. Egunero, bezperakoa baino deigarriagoa janzten du; eta garestiagoa ere bai, seguru. Uste dut soineko berri bana erosi duela eskola-ordu bakoitzerako. Makillatzen ere hasi da, eta ezpainetako pintura zoragarria darama.


Sulte-Stratmann andrea jiratu, eta etorritako bidetik itzuli zen. Estropezu txikia egin zuen, beharbada takoi altuekin ibiltzen ohiturarik ez zuelako. Amorratzen zegoen oraindik gure azterketen emaitzekin. Orduan nik korridore aldera biratu nuen aulkia, eta sudurra haren aldera izateko moduan kokatu nintzen. Une horretan, nire ondotik igaro zen berriro, eta arnasa hartu nuen sakon beste behin ere. Berriz ere lurrin hori! Zoratzeko modukoa! Orduan orpoen gainean jira egin, eta neure baitako bakardadetik atera ninduen.

—Zergatik hartzen duzu arnas horrela, Federiko? Ez dut usain onik, edo marrantaturik al zaude?


Zergatik ez da posible, besterik gabe, ikusezin bihurtzea? Okerrena, ez zela hor amaitu kontua. Gelako ergelak apur bat apaldu arte itxaron zuen irakas-leak. Gero, bigarren erasoari ekin zion. Orri bat pasa zidan muturretik, seguru asko nire Naturreko azterketa. Okerrena espero nuen.


—Txapela, dudarik gabe, zuretzat, Federiko. Zero biribila. Loreek ez dituzte erleak ernaltzen, kontrara baizik!


Nolatan izan ote daiteke emakume bat hain krudela?


—Isilik! —egin zuen oihu—. Azterketa guztioi ere joan zaizuen moduan, inolako eskubiderik ez duzue ikaskideari barre egiteko. Haltern herrixkarako txangoa egiten dugunean, damutuko zaizue, bai, biologiaz gehixeago ikasi ez izana. Bai horixe!


Une horretan, barreak hasperen bihurtu ziren. Natur Zientziak ikasgaia Sulte-Stratmann andrearekin ematen zuten ikastalde guztiek txangora joan behar zuten. Eta beti leku berera. Hemendik gertu dagoen hiri txiki bat da. Ondoko gelako ikastaldeak egina zuen, eta azaldu zigutena hotzikaretan hasteko modukoa zen. Sulte-Stratmann andrea egun guztian izan zen haiekin, pauso luze-luzean basoan barrena. Belar guzti-guztien berri galdetzen zuen. Beste gelakoak ez ditugu oso gogoko baina, hala ere, pena eman ziguten. Aste oso batez giharretako min izugarria izan zuten, mugitu orduko sekulako ziztadak sentitzeko adinakoa.


Baina ez da hori arrazoi bakarra ikasleek Sulte-Stratmann andrea oso maitea izan ez dezaten. Ederretik duen guztia, xorrotxetik ere badu. Baina nik badakit zorrotzarena egiten duela, adarra jo ez diezaiogun. Azal latz eta lakatz horren azpian, seguru nago, oso barnealde samurra ezkutatzen da. Sinetsita nago! Gauza da besteek ez dutela hori ikusten asmatu.


Harrezkero ikastordu guztian beste inork barre egin ez zuen arren, loreen eta erleen auzia ez zen artean amaitu niretzat. Azken ordua zen, eta izututa nengoen etxera bideaz.


Txarlik ekin zion. Eta ez zuen itxarongelatik kanpo egon arte itxaron, ez.


—Aizu, Fede, aizu! —oihu egin zidan bere lekutik bertatik—, erle eta loreen kontu hori gehixeago ikasi beharko dugu, ala? Edo zikoinarena sinesten al duzu oraindik?


—Aizu, Txarli, aizu! Zuk ez duzu sekula zero bat izan, ala?


—Eeez! —erantzun zuen irribarre batez.


Ni haserre jarri nintzen, bai bainekien ez zela gezurretan ari. Estefi albo batera utzita, Txarli gelako onena zen, baita kiroletan ere.


Ikastetxearen ate ondoan, Estefi eta Errefautxo, gure zain. Zorionez, Errefautxok eutsi egin zion. Beharbada berak ere, oso sarri, txantxak jasan behar izaten dituelako, bere tamaina dela eta. Arreba bizkiak ere, Estefik, ia burua ateratzen dio. Horrexegatik deitzen diogu Errefautxo, baina benetako izena Oskar Rademacher du. Niri, egia esan, ez doakit hobeto. Kiroletan, taldeak egiterakoan, biok azkenak aukeratzen gaituzte.


Estefik, ordea, Txarliren modu bertsuan eraso zidan, baina askoz asmo okerragoz. Begira geratu zitzaidan, txiklea abiada bizian mastekatzen zuela, belarritik belarrirainoko irribarrea egin, eta esan zidan:


—Zer, Fede? Naturreko irakaslearekin maiteminduta ala?


—Aizu, neska, aizu! Burutik jota zaude, edo zer? Hori erokeria! Nolatan bururatu zaizu horrelako kirtenkeriarik! Ez da egia! Ni, horrekin maiteminduta? Ezta ezergatik ere!


Etsiturik pentsatu nuen: modu susmagarrian jokatu ote nuen? Edo nire kabutan zer edo zer esan ote nuen, oharkabean?


Estefiren irribarrea are handiago zegoen.


—Ez urduri jarri, mutil. Galdetu besterik ez dut egin. Gainera, nire izena Estefi da, eta ez «aizu, neska, aizu».


—Uztazu bakean —atera zen nire alde Errefautxo—. Badakizu mundu guztiari deitzen diola «aizu, neska» edo «aizu, mutil». Eta ez dakit nolatan bururatu ahal izan ote zaizun Sulte-Stratmann andrearekin maiteminduta egon daitekeenik.


—Natur daukagun bakoitzean, Fede aulkian iltzatuta geratzen da, eta ingurura begira ametsetan balego bezala. Hasperen egiten ere entzun diot, oso baxu baina argi, pare bat aldiz. Dakizuenez, hain justu beraren atzean esertzen naiz.


Hara! Nahiago nukeen bertan seko geratu izan banintz.


—Hasperen egin? —esan zuen Txarlik—. Benetan? Orduan, benetan zaude maiteminduta!


—Txorakeriak! —oihu egin nuen, altuegi.


—Eta orduan zergatik egiten zenuen hasperen, eta zergatik zeunden ametsetan bezala?


Ufa! Aldi berean hotzak eta beroak nengoen.


—Ez dut hasperen egin. Gainera, ez nago ametsetan bezala, baizik eta…


—Baizik eta…?


—Pentsatzen! Horixe da! Pentsatzen ari nintzen!


—Gauza berria da hori!


Orain Errefautxo ere irribarrez ari zen.


—Eta zertan pentsatzen zenuen? Naturreko irakaslearengan?


Zergatik ez nire susmoak lagunei aitortu? Beharbada azalpenen bat izango zuten.


—Bai, hain zuzen ere. Naturreko irakaslearengan. Uste dut baduela zerbait susmagarria.


Txarliren aurpegikera erabat aldatu zen. Jakinguraz zegoen orain.


—Benetan, Fede? Zertaz ari zara?


Eskuak gerrian jarri zen Estefi.


—Nahikoa da, Txarli. Edo beste kasu bat sumatzen al duzu zure detektibe-aldrarako?


Txarlik ez zuen berehala erantzun. Suminduta zegoen.


—Estefi! Zenbat aldiz esan behar ote dizut Txarli & Company detektibe-agentzia bat dela, eta ez aldra bat! Gainera, ez da bakarrik nire agentzia. Zu ere horren parte zara. Eta Fede eta Errefautxo ere bai.


Estefiren irribarrea desagertu egin zen.


—Badakit. Baina oraindik ez dugu kasu askorik argitu. Egia esanda, bat ere ez.


—Ez iezadazu gogoratu! Baina zer egingo zaio! Beharbada egunen batean… Begiak erne egon behar dugu, besterik ez. Ea, Fede, zer gertatzen da Sulte-Stratmann andrearekin?


—Ez al zara ohartu asko aldatu dela azken aldian?


—Eeez. Nolatan aldatuko zen, ba?


—Serioago edo bihurtu da.


—Baina hori ez da arraroa batere —esan zuen Errefautxok—, Naturreko azterketa oso gaizki atera da.


—Aizu, motel, aizu! Ez naiz horretaz ari. Lehen askoz ere alaiagoa zen.


—Noiz izan da alaia? —bota zuen Errefautxok—. Nirekin beti marruka aritu izan da.


—Egia —arrazoia eman zion arrebak—. Nik ez daukat gogoan sekula txisterik kontatu duenik, gainerako irakasle gehienek egiten duten moduan. Eta noiz edo noiz barrez ikusteko ezusteko aukera izan baduzu, egutegian gorriz marka dezakezu egun hori.


—Kezkatuta egongo da, agian —esan nuen nik, hausnarrean.


Txarlik arnasotsa atera zuen, mespretxuz.


—Kezkatuta! Zer kezka izango du, ba, irakasle batek! Horrek daukan kezka bakarra, gu nola izorratu Halternerako txango txepelarekin!


—Horrela begiratuko ez baligu, behintzat! —esan zuen Errefautxok.


Estefik baiezko keinua egin zuen.


—Egia da! Armairu blindatu bat zulatuko luke begirada horrekin.


Nik oso ondo nekien zein begiradaz ari ziren.


—Ikusi al duzue nola apaintzen den azken aldian? —galdegin zuen Txarlik—. Soinekoak ere, gero eta motzagoak eta estuagoak ibiltzen ditu. Duela gutxi ia hanka bat apurtu zuen bere auto trastean sartzean.


—Zuk ere igarri diozu? Gaur, gainera, lurrinusaina zeukan —oihu egin nuen nik.


Estefik halako aukerak ez zituen galtzen.


—Benetan? Oi, zer erromantikoa! Guztiarekin ere, nik ezin dut jasan. Niregatik, itsusixeagoa izan zitekeen, baldin eta hala hain ipurtestua izango ez balitz, eta etengabe errietan erabiliko ez bagintu. Izugarria da.


Ideiarik ere ez zuten. Besterik gabe, adarra jotzen uzten ez zigulako… Horrek ez zuen esan nahi, inondik ere, izugarria zenik.


—Nahiz eta…, bai, egia da oso bitxia dela azken aldian halako soineko deigarriak eramatea eta makillatzea —esan zuen Txarlik, pentsakor.


Estefik berehala antzeman zion nora heldu nahi zuen.


—Ahaztu ezazu, Txarli! Ez dago inolako Sulte-Stratmann kasurik!


—Eta orduan zergatik jokatzen du hain modu bitxian?


—Zer esan nahi duzu «bitxi» horrekin? Erakargarri janzten da, besterik ez. Maiteminduta egongo da, beharbada.


—Hain justu! Federekin maiteminduta —bota zuen Txarlik.


—Edo loteria tokatu zaio, bestela! —esan zuen Errefautxok, barre ergela eginez.


—Orduan ez luke lanik egingo —zehaztu zuen Txarlik—. Gainera, ezer baino lehen, auto berria erosiko zuen. Orain daukana txatar-pilo bat baino ez da.


—Horrenbesteko interesa baldin baduzu, berari galdetzea daukazu, Txarli —esan zion Estefik.


—Ez nago burutik jota —erantzun zuen Txarlik—. Badakizu bere onetik ateratzen duela inork bere bizitza pribatuaz galdetzeak. Ez al duzu gogoan nola erantzun zion Nadine-ri, ea ezkonduta zegoen galdetze hutsagatik?


Ondotxo gogoratzen ginen. Nadine gaixoa!


—Ez, ez! —jarraitu zuen Txarlik—. Ez nauzue endredatuko. Nahiago dut kasurik gabe gelditu.


Estefik sorbalda gainean jarri zion eskua.


—Gaur entzuten dizudan lehen esaldi zentzuzkoa da, nagusi.


—Ondo. Dagoeneko lasai joan naiteke etxera, beraz.


—Gauza bera proposatu behar nuen.


Eskolako zorroa eskutik erori zitzaidan. Sulte-Stratmann irakaslea justu gure atzean zegoen. Otoitz egin nuen heldu berri izan zedin. Begiratu, eta irribarre egin zidan! Eztarria lehortu zitzaidan.


—Ez nuen uste horrenbeste kostatzen zitzaizuenik ikastetxetik alde egitea. Baina hobe duzue laster abiatu, bestela gurasoak kezkatan hasiko dira.


Eta hori esanik, gure aurretik igaro zen, patioa zeharkatuz. Begiradaz jarraitu genion, hitzik atera gabe, irakasleen aparkalekuraino. Itxura zoragarria zeukan! Orduantxe ikusi nuen aparkalekuan han sekula egon gabeko auto bat. Cabriolet gorri bizi bat zen. Eta auto horrexetarantz zihoan Sulte-Stratmann irakaslea. Haraino heldu, barrura sartu eta gurpilkirrinka batez abiatu zen, azeleratuz.


—Ikusi al duzue? —esan zuen Txarlik, hain ahots zorrotzez non kiboa atera baitzitzaion—. Porche Kabriolet bat zen! Hau eromena da!


—Eta zerorrek esan berri duzu: loteria tokatuko balitzaio, lehen gauza auto berria erosiko zuela —esan zuen Errefautxok.


—Hori sena da, lankide —harrotu zen Txarli.


—Pasa gabe, nagusi —erantzun zion Estefik.


—Gero eta arraroagoa iruditzen zait kontu hau. Aurrena, galtza bakeroak eta automobil trastea; eta orain, soineko garestiak eta auto deportiboa.

—Hain zuzen ere! Uste dut bilera bat deitu beharko genukeela honetaz guztiaz hitz egiteko. Ahal bada, gaur arratsaldean bertan.


—Eta non, jakin ahal bada? —galdetu zuen Estefik, sinesgogor.


—Galdetzen duenaren etxean beti —erantzun zuen Txarlik.


—Berriz gurean ez! Ez zait bidezkoa iruditzen. Nire gelan zaudete beti. Ordenagailua hondatuko didazue azkenean!


—Eta nora joango gara, bestela? —jakin nahi izan zuen Txarlik.


Une horretan, Estefi, Errefautxo eta Txarli niri begira geratu ziren. Nik zerbait esan nahi nuen, baina aurrea hartu zidaten.


—«Nire etxean ezin daiteke» —esan zuten denek batera.


Uste dut gorritu egin nintzela.


—Aizue, zuek, aizue! Gurean ezin liteke, inondik inora. Esan dizuet zein txikia den pisua. Eta gure ama etengabe zelatan izango genuke. Traba egingo liguke, seguru.


—Tira, Fede —esan zuen Txarlik—, pentsatzen dut zure amak lan egin beharko duela arratsaldean, ez? Gainera, zure etxera ez gara sekula joan. Ez dut ideiarik ere zer-nolakoa den.


—Baina gaur ezin da. Ama etxean egongo da.


—Bitxia, gero! Bilera daukagun guztietan, bera ez dago lanean.


—Aizu, motel, aizu! Zergatik ez dugu zuenean egiten?


—Gurean egon izan gara.


—Bitan baino ez.


—Badakizu zergatik ez? Ba, anaia beti gelara sartzen zaigulako, eta trufa egiten digulako.


—Eta zer? Anaia batek gurasoek baino enbarazu gutxiago egiten du.


—Nahikoa da, aizue! —esan zuen Errefautxok azkenik—. Niregatik, gurera etor zaitezkete. Nire gelan egon gaitezke. Horrela ez zaio ezer gertatuko Estefiren ordenagailuari.


Estefik zartakoa eman zion saihets aldean.


—Nebatxo maitea, eskuzabalegia zara, ba al zenekien? Baina gure koka-kolarik ez dute edango. Azken aldian, ama kexu zen edarien kutxa hain bizkor hustu zelako.


Txarlik amore emateko itxura jarri zuen.


—Koka-kola nik jarriko dut. Eta Fedek litxarreria batzuk eraman ditzala, txokolatea edo horrelako zerbait.


Begira geratu zitzaidan. Baiezko keinua egin nuen. Zer egin nezakeen bestela! Nolanahi ere, pozik nengoen gure etxera etorriko ez zirelako.


Txarli pozik zegoen.


—Orduan, dena konponduta.


Bidean, kontzientziaren harrak ausiki egin zidan. Egia zen ama etxean egongo zena. Baina ordu biak arte baino ez. Gero lanera joango zen. Arratsaldeko txanda zeukan.


Ordua begiratu nuen. Sulte-Stratmann irakaslearen kontuarekin, berandututa nenbilen. Bizkorrago ibili behar nuen. Gure amak beti esaten du, arratsaldeko txanda daukanean, behintzat, nirekin bazkaldu nahi duela. Gu biok bakarrik bizi garenetik, fabrikan lan egiten du. «Ez dut askorik irabazten, baina horrela independenteak gara behintzat», hala esaten du beti.


Aita geratu da lehengo etxearekin, eta ama eta biok txikiago batera aldatu gara. Etxea nahiko zaharra da, eta ama beti dabil kexuka zer edo zer ondo ez dabilelako. Etxearen antolamendua ere ez da Rademachertarren edo Txarliren etxeetakoa bezain modernoa. Horregatik ez dut oso gustuko bilerak gurean egitea. Txarlik eta gainerakoek bestela ere nahikoa jotzen didate adarra, gainetik nire etxeaz ere trufaka hasteko.


Ireki orduko, ama ikusi nuen atearen parean.


—Non sartu zara, ordea? —esan zidan—. Badakizu arratsaldeko txanda dudala, eta ia ez dugula betarik elkarrekin bazkaltzeko.


Etxe barruan, zorroa hartu, eta txamarra eseki zidan. Egia esanda, gorroto dut amak hori egitea, baina nekatuta nago esan eta esaten. Hamaika mila aldiz esango nion eta, hala ere, egiten jarraitzen du berdinberdin.


—Berririk bai eskolan? —galdetu zuen, plateren aurrean eserita geundela.


Ezezko keinua egin nuen buruaz.


—Eta zergatik berandutu zara horrenbeste?


—Kontu bat geneukan hitz egitekoa.


—Zuk eta zure lagunek?


Baiezkoa egin zuen.


—Txarli, Estefi eta Errefautxok.


Amak irribarre egin zuen.


—A, zuen detektibe-aldra! Arratsaldean haiekin bilduko zara?


—Ummm.


Amak bere mahai-tresnak albo batera egin, eta esan zidan:


—Gauza bat galdetu nahi izan dizut beti, Fede: zergatik ez datoz sekula zure lagunak gurera? Gustura ezagutuko nituzke.

Zer edo zer erantzun nahi nuen, baina ez nekien zer. Horren ordez, jatekoa zintzurretik behera irentsi nuen. Goxo-goxoa zegoen benetan.


Ama ez zen, ordea, lasai geratu.


—Ez didazu esan gura?


Bizkarraldea goratu nuen.


—Federiko, Federiko —hasperen egin zuen amak—. Batzuetan iruditzen zait ez dakidala zer duzun buruan benetan.


Ez nion begiratu. Ez zait gustatzen horrela dagoenean.


Poztu nintzen, azkenean, lagunen gaia berriz ere aipatu gabe lanera joan zenean. Eskolako lanak egiteko astia izango nuen, gehienak behintzat bai, eta gero aldegingo nuen. Txarliri ez zaio batere gustatzen Txarli & Company-ko bileretara inor berandu heltzerik. Azkarrago ibiltzen hasi nintzen, nahiz eta gogo gehiegirik ez neukan Estefi eta Errefautxoren etxera joateko. Susmoa nuen egun hartan bertan oraindik zerbait arraroa gertatuko zitzaidala.

Elkartze bitxiak


Estefi eta Errefautxoren etxerako bidean, galleta gaziak eta kakahueteak erosi nituen. Asteko pagatik geratzen zitzaidana ozta-ozta horretarako iritsi zen. Haserre nengoen. Nire azken txanponak xahutu behar eta, hori gutxi bazen, gero Estefik adarra joko zidan horrexen kontura.


Aldarte txarrez, Rademachertarren etxeko atea jo nuen. Rademacher jaunak irribarre egin zuen ikusi ninduenean.


—Kaixo, Fede. Beste bilera isilpeko bat? Zuzenean igo zaitezke. Besteak goian daude jada.


Ez nuen ezer esan. Pentsatzen nuen Txarli ordurako bertan izango zela. Hitzartutakoa baino ordubete lehenago heltzen da beti, Txarli & Company taldea biltzen denean.


—Azkenean! —agurtu ninduen, eskumuturreko erlojuari begiratzen ziola—. Garaiz iritsi zara gainera.


—Hobe da behar den garaian iristea, ordu erdi lehenago baino —erantzun zuen Estefik.


Errefautxoren arrebari gauza bat behintzat aitortu egin behar zaio: pozoi-dosiak guztiontzat berdintsu banatzen ditu.


Txarli gorritu egin zen.


—Zure ordenagailu-programa berria probatu besterik ez nuen nahi.


Estefik baietz esan zuen buru-keinu batez.


—Bai, noski. Eta, hartara, beste egun pare bat beharko dut trastea berriro martxan jartzeko.


—Utziozue liskarrari behingoz —sartu zen tartean Errefautxo—. Uste dut Sulte-Stratmann andreaz hitz egitera etorri garela.


Txarlik esker onez begiratu zion Errefautxori.


—Hain zuzen ere! Errefautxok arrazoi du. Azken batean, kasu bat da kontua, eta ez ordenagailuprograma batzuk.

